
O galego nos orzamentos de 2026 

Nin un euro máis para o galego. A Xunta destina á 
lingua 9 céntimos por cada 1000€ orzamentados. 
0,48 € por cada galega e galego 
A Xunta de Galiza destina 13.008.030€ á promoción da lingua galega. Un 0,09% dos 
orzamentos totais que para 2026 ascenderán a 15.967 millóns de euros. 

Malia o conselleiro de cultura, lingua e xuventude ter enfatizado na presentación 
dos orzamentos de 2026 no Parlamento que o investimento en lingua se enmarcaba 
nun “proxecto amplo, plural e con implicación de todas e cada unha das áreas de 
goberno”, o certo é que este investimento se limita exclusivamente ao programa 
151A de fomento do galego, que executa en exclusiva a Secretaría xeral de Política 
Lingüística. Este programa está na posición 78º dos 108 contemplados nos 
orzamentos de 2026 e é a de menor contía dentro da Consellaría de Cultura, Lingua 
e Xuventude. 

 

Sen previsión de cumprimento do PXNLG 
O PXNLG de 2004 contemplaba a aplicación de máis de 400 medidas conducentes 
ao cumprimento dunha serie de obxectivos xerais e de sector. 

Estes sectores eran dereitos lingüísticos, novas tecnoloxías, implementación do 
corpus,  administracións públicas e xustiza, educación, familia e mocidade, medios 
de comunicación e industrias culturais, economía, sanidade, sociedade e 
proxección exterior da lingua. 

A concreción das medidas previstas no PXNLG require actuacións en todos estes 
sectores para cumprir co primeiro do obxectivos: “garantir a posibilidade de vivir en 
galego a quen así o desexe, sabendo que conta co amparo da lei e das institucións”. 
Esas actuacións para seren prioritarias deberían ter a súa concreción nos 
orzamentos da Xunta de Galiza. 

Así foi expresado polo Conselleiro de Cultura, Lingua e Xuventude na súa 
comparecencia parlamentar ao afirmar que os orzamentos para lingua se 
enmarcaban dentro dun “proxecto amplo, transversal e con implicación de todas e 
cada unha das áreas de goberno”.   

No entanto, só existe un único Programa de Fomento do galego que recae 
exclusivamente na Secretaría Xeral da Lingua, sen que contemple especificamente 
nengunha medida nen referencia ao cumprimento do PXNLG ou da LNL, a pesar de 
esas referencias existiren noutros departamentos e programa respecto a outros 
plans ou leis autonómicas. 



A excepción a esta ausencia transversal de accións a prol do idioma  está na 
Secretaría Xeral de Medios que contempla  40.000€ para o uso do denominado 
“galego normativo” e na Lei de Medidas Fiscais e Administrativas que no apartado 
3 da Disposición Adicional 2ª permite a contratación de persoal laboral e interino 
que careza de acreditación de coñecemento de galego. 

Non se encontran referencias ao Programa de Fomento do galego en nengunha 
outra consellaría, nin accións dirixidas ao cumprimento dos obxectivos do PXNLG 
ou da LNL, como si acontece noutros casos. Non existe nengunha referencia á 
lingua galega no conxunto dos orzamentos agás na Lei de Medidas fiscais e 
administrativas que no apartado 3 da Disposición Adicional 2ª referida ás listas de 
contratación de persoal laboral ou interino, a respecto da acreditación de 
coñecemento de galego sinala que “poderán ser seleccionados candidatos que 
carezan del, sempre que cumpran os restantes requisitos esixidos para o acceso á 
categoría de que se trate”. 

 

O galego non é caro, a propaganda e o clientelismo 
si 
Segundo a Xunta o orzamento para fomento do galego aumentou máis dun 30% 
respecto a 2025. No entanto, non informa de o groso deste orzamento producirse 
no concepto campañas, sen teren un sustento real en accións normalizadoras 
reais, programadas e concretas nos orzamentos. 

Alén de os orzamentos seren unha mostra da importancia que os gobernos lle dan 
a cada área, as accións a favor do galego non teñen que ser necesariamente 
custosas. Nunha acción a prol da lingua verdadeiramente transversal pódense 
aproveitar o recursos existentes para simplesmente engadir a opción de galego e o 
dereito a a empregalo. Mostra disto é a lei de medidas fiscais e administrativas que 
acompaña aos orzamentos onde unha política lingüística que procurase eficacia 
podería incluír as medidas acordadas no PXNLG sen necesariamente aumentar o 
gasto. 

 

A exclusión do galego por sectores 
 



Administracións públicas e xustiza 

En galego non hai xustiza 

A diferenza de comunidades como Andalucía, Canarias, Cantabria, Cataluña, 
Navarra, Valencia, País Vasco ou Madrid, Galiza non conta cun programa propio 
para xestión na xustiza, empregando na actualidade o Minerva, do Ministerio de 
Xustiza sen opción en galego e que será substituído proximamente polo Atenea no 
que será posíbel a introdución do galego se a Xunta asumir plenamente a súa 
competencia e, con ela, a tradución, do mesmo xeito que asume a vixilancia dos 
xulgados polos que consignou pagamento ao Ministerio de Interior de 1.500.000€ 
en 2025 que aumentarán en 900.000€ para o 2026. 

A memoria da Consellaría de Cultura, Lingua e Xuventude fai referencia ao 
compromiso de tradución ao galego do programa Atenea. No entanto, non aparece 
referencia nas súas contas, o que non impediu que na presentación dos 
orzamentos o conselleiro reiterase o seu suposto compromiso coa tradución e a 
implementación con versión en galego do programa Atenea. 

Tamén non é previsíbel que sexa a Dirección Xeral de Xustiza quen asuma esta 
tradución ao non existir referencia nos capítulos 4 (transferencias) e 6 
(investimentos). A redución da partidas do Plan de nova organización xudicial que 
se reduce dos 187.000 en 2025 aos 50.000 en 2026,  ou ao Plan de dixitalización 
xudicial que pasa de 582.583 a 300.000, non permiten deducir que será destas 
partidas de onde saian os recursos para a galeguización do programa de xustiza. 

O mesmo acontece, coas insinuacións do Secretario Xeral da Lingua de que a 
responsábel desta versión en galego demandada polo sector, as entidades pola 
lingua e o Consello de Europa e incluída aliás nas medidas 1.3.5 e 1.4.1 do PXNLG, 
sería a Axencia para a Modernización Tecnolóxica de Galiza (AMTEGA) que reduce 
de 9.136.752€ a 6.708.538€ a súa participación no programa da administración de 
xustiza. 

Os orzamentos da SXPL non teñen en conta este tipo de accións imprescindíbeis 
para garantir a posibilidade real de uso do galego na xustiza e que son unha 
demanda recorrente do sector, das entidades en defensa da lingua e mesmo do 
Comité de expertos da Carta Europea das Lingua do Consello de Europa.  

Formación do Funcionariado 

Outro dos aspectos contemplados no PXNLG era a formación do funcionariado a 
través da Escola Galega de Administración Pública (EGAP). 

Os orzamentos da SXPL prevén uns xenéricos e inconcretos 818.300 € para 
actividades de formación en normalización e dinamización lingüística. A mesma 



cantidade de 2025 e que non se dirixiu a mellorar a situación do galego nos servizos 
públicos. 

As medidas 1.1.9 e 1.1.10 do PXNLG sinalaban a necesidade de reforzar o papel da 
Escola Galega de Administración Pública (EGAP) dotándoa dun departamento de 
formación e planificación lingüística. Os orzamentos da Xunta  non contemplan 
esta dotación nin accións formativas relacionadas co uso do galego, os dereitos 
lingüísticos, terminoloxía especializada ou fomento das actitudes positivas, nin se 
produce un aumento do orzamento que poida indicar esa intención. Se no ano 2025 
o total era de 5.067.577, para 2026 o previsto é de 5.120.655 producíndose un 
aumento nos capítulos de persoal, gastos en bens correntes e servizos mais, no 
entanto, un descenso dos investimentos reais. 

 

Administración local: unha media de 1000€ a cada concello 

 

Fronte aos 781.316€ que a Xunta destinaba en 2004 para a normalización lingüística 
nos concellos, en 2026 só se contempla, igual que en 2025, unha transferencia de 
350.000 para “concellos de toda Galiza” referidos, probabelmente ás subvencións 
ás entidades locais de Galicia para a promoción do uso da lingua galega. Esta 
subvención, á que correspondería unha media de 1000€ se concorresen todos os 
concellos, ten como obxectivos: a creación dun servizo lingüístico, que inclúe a 
planificación e o desenvolvemento de actividades de dinamización lingüística; o 
mantemento ou reforzamento dun servizo lingüístico, que inclúe a planificación e o 
desenvolvemento de actividades de dinamización lingüística; e o desenvolvemento 
de accións e programas de dinamización lingüística por unha entidade local 
carente de servizo lingüístico. 

Só 30 concellos contaron con subvención para o mantemento do servizo de 
normalización. As cantidades achegadas pola Xunta foron, segundo o caso, de 
entre 6.400€ e 9.950€. Tanto por número de concellos beneficiados como por 
incidencia na actuación do servizo, a participación da Xunta é mínima. 

Estas deficiencias graves non son corrixidas polos orzamentos coa atribución de 
recursos a través da Dirección Xeral da administración local que nos seus XXX€ non 
contempla nengunha acción favorábel ao galego 

 

Ensino: 2,6€ ao ano por estudante 
As actividades das antigas Equipas de Normalización e Dinamización Lingüística 
(ENDL), hoxe só de Dinamización, contarán con 450.000 para os 1.198 centros de 



ensino públicos de Galiza. Unha media de 375,62€ para realizar todo tipo de 
actividades. Para os privados serán 50.000€. 

Este total de 500.000€ para a promoción da lingua galega no ensino ao que 
corresponderían 2,6€ por persoa en idade de escolarización obrigatoria, está moi 
lonxe dos 2.309.000€ previstos pola Consellaría de Educación para programas de 
aprendizaxe de lingua extranxeiras en centros públicos e privados mais fóra do 
currículo educativo. 

A infradotación económica ás ENDL impide a execución das medidas previstas no 
PXNLG que involucraban ao conxunto da comunidade educativas na planificación 
de accións normalizadoras. 

 

Medios de comunicación  
Nos orzamentos da Secretaría Xeral de Medios encontramos a única axuda a 
medios de comunicación fóra do Programa de Fomento do Galego. Trátase das 
Axudas para publicacións en galego normativo que se manteñen nos 40.000€ de 
2025. 

Fronte a estas axudas o PXNLG prevía acordos cos principais medios para aumentar 
a presenza de galego e un aumento das axudas a medios locais e comarcais. A 
partida da SXL para medios de comunicación é de 325.000€, a mesma que en 2025. 

  

Economía 
A medida 4.2.8 do PXNLG contemplaba axudas ás empresas polo uso do galego e 
bonificación no tratamento fiscal dos custos nos que incorren as empresas. Nin a 
concellaría de Industria, nin a SXPL nin a memoria de beneficios fiscais da lei de 
orzamentos contemplan nada relacionado. Só o anuncio na memoria e por parte do 
Conselleiro dun selo de empresa en galego semellante ao que xa outorga a Mesa a 
aquelas empresas que certifican algún dos 5 niveis de uso do galego. 

Os orzamentos non prevén a promoción da facturación por defecto en galego 
(medida 4.2.5), a facilitación do material técnico e as axudas precisas para que as 
empresas non renuncien a usar ou seguir usando o galego nas súas actividades 
(4.2.7) ou establecer un plan de axudas para o acceso ás TIC e para a presenza 
comercial na Rede supeditado ao uso que se faga da lingua galega (4.4.2)  

Estas medidas xunto a outra sen custe adicional como asegurar que “ todos os 
contratos e axudas públicas, de calquera tipo, deberán producir un aumento 
efectivo da presenza do galego na entidade receptora e avaliar o cumprimento”, 
medida recorrente dentro do PXNLG, que de novo fica fóra da Lei de orzamentos 



serían sen dúbida efectivas e sen custe adicional. 

A este respecto a Xunta limítase a contemplar no  Programa de Fomento do Galego, 
no seu Capítulo 4 de Transferencias correntes a empresas privadas, 1.350.000€ en 
Programas de promoción do galego, insuficiente para asegurar os medios básicos 
para o uso do galego a todas as empresas e as persoas consumidoras.  

Sanidade 
A pesar de o Conselleiro de Cultura ter nomeado explicitamente o da saúde como 
un sector prioritario para a lingua galega, nen a súa consellaría nen Consellaría de 
Sanidade nen o SERGAS contemplan nos seus orzamentos campañas, cláusulas, 
modalidades de contrato, convenios, adquisición de programas informáticos, 
colaboración, edición ou axudas a publicacións científicas ou programas que 
contribúan á extensión do uso do galego no seu persoal ou nas súas relacións con 
empresas privadas, tal e como contemplaba o PXNLG nas medidas do grupo 5.1, 
5.2 ou 5.3. 

   

 

Sociedade  
 

Inmigracións 

Para a Xunta de Galiza, o Conselleiro de Cultura e Lingua e o Secretario da Lingua a 
inmigración é a grande responsábel da situación de emerxencia lingüística. 

A Dirección Xeral de inclusión social da Consellaría de Política social e igualdade, 
dentro do programa 312C de Servizos sociais relativos ás migracións, inclúe no 
capítulo 4, accións específicas de inclusión social con transferencias a concellos e 
institucións sen fins de lucro. Estas partidas serían unha boa oportunidade para 
incluír o galego como ferramenta imprescindíbel e fundamental para a integración, 
inclusión e cohesión social da nova poboación migrante  

Porén a extensión do coñecemento do galego e da realidade cultural e lingüística 
de Galiza que indicaba o PXNLG no grupo de medidas 6.3 para a poboación 
inmigrante non está contemplada en nengunha epígrafe.  

Inclusión social 

A Consellaría de Politica Social tamén non contempla accións para rniciar a 
adaptación, difusión e práctica dos sistemas Braille e linguaxe de xordos en galego 
en colaboración coas correspondentes organizacións de atención a estas persoas, 
tal e como sinalaba a medida 6.2.5 do PXNLG 



 

Deportes 

A pesar do custe reducido que tería, os orzamentos de 2026, tanto na secretarías 
xeral para o deporte como da lingua, non introducen a posibilidade de incluir nos 
convenios cos institutos, centros ou escolas deportivas para que, polo menos, a 
metade da formación técnica se desenvolva en lingua galega de xeito que o propio 
proceso de formación/asesoramento facilite a utilización do galego para os 
profesionais do sector que teñan relevancia comunicativa (medida 6.5.13 do 
PXNLG),  ou como sinalaba a medida 6.5.14, elaborar e difundir todo o material 
terminolóxico necesario para o desenvolvemento en galego da formación e da 
actividade deportiva (adestradores, deportistas, árbitros e xestión empresarial e 
federativa). 

 

Mobilidade 

A participación en campañas como Toponimízate realizadas polo Conselleiro de 
Cultura, non afecta á xestión doutros organismos dos recursos públicos. Un 
exemplo témolo na Mobilidade que no seu Capítulo 4 de transferencias  a empresas 
privadas destina 2.400.000 € sen que isto implique o uso legal e lexítimo da 
toponimia ou a inclusión do galego nas locucións para o transporte. 

 

Proxección exterior da lingua 
A postura da Xunta de Galiza é contraria á oficialidade do galego na UE aínda que 
segundo o PXNLG este é un dos punto débiles neste sector viña motivado “pola falta 
de recoñecemento legal do galego dentro da Unión Europea”. Isto non impediu que 
o propio presidente da Xunta manifestase o seu apoio ao boicot explícito do PP á 
oficialidade do galego na UE.  

O gasto da Dirección Xeral de Relacións coa UE aumenta para o 2026 en 800.000€, 
o que, con certeza, non terá como destino favorecer o coñecemento exterior da 
existencia e situación da nosa lingua nin promover a súa oficialidade na UE. Os 
recursos da acción exterior e relación coa UE non pretenden incidir na mellora da 
situación do idioma 

A SXPL destina parte dos seus orzamentos a lectorados, universidades, e colexios 
fóra de Galiza. 

 



Lei Paz Andrade e relacións coa lusofonía 

Nin a Consellaría de Educación nin a de Cultura, Lingua e Xuventude concretan 
accións orzamentarias destinadas á aplicación total desta lei no que atinxe á 
educación, aos intercambios culturais ou a interreceptividade nas emisións de 
radio e televisión. 

 

Os orzamentos da Secretaría Xeral. 6,72 millóns menos en 20 
anos 
 

Nun contexto de anuncio constante por parte do Conselleiro de aumento das 
partidas para lingua, dentro dun suposto “compromiso de senda orzamentaria 
crecente” ligada ao proceso de revisión do inaplicado PXNLG, semella oportuno 
comparar os orzamentos actuais cos de 2004 -os últimos dos gobernos de Fraga 
Iribarne- aprobados en pleno proceso de elaboración do PXNLG de 2004.  

Para o ano 2004, a cantidade prevista para o programa 353 E de Fomento da lingua 
galega a executar na altura pola Dirección xeral de política lingüística,  era de 
19.230.439€ fronte aos 13.008.030€ actuais. O orzamento de 2026 é un 32,36% 
inferior ao de 2004. 

A este recorte hai que engadirlle que en 2004 o capítulo 1 de gastos de persoal 
imputábaselle á dirección xeral de persoal da Consellaría. Na actualidade 
impútaselle á SXPL, o que supoñen 2.463.018€ que habería que restar ao 
dispoñíbel para gastos en bens correntes, transferencias correntes ou 
investimentos reais.  

 O cadro comparativo, tendo en conta as variacións de cada ano entre capítulos, 
sería o seguinte: 

 

Capítulo 4: Transferencias correntes 
 2026 2025 2004  

4.6.0.0 
Transferencias 
correntes ás 
corporacións 
locais de toda 
Galicia 
 

350.000  
 

350.000 7.6.0.0 Axudas 
en materia de 
NL. Formación 
do persoal e NL 

781.316€ * 

4.7.0.0 
Transferencias 
correntes a 

1.350.000 1.380.000 4.7.0.0 
Subvencións e 
axudas para 

616.037 



empresas 
privadas. 
Programas 
promoción do 
galego 

programas 
promoción 
galego 

4.7.0.1 
Subvencións a 
editoras para 
proxectos en 
lingua galega 

300.000 300.000 4.7.0.1 
Subvencións a 
editoras para 
proxectos en 
lingua galega 

1.202.025 

   4.8.0.1 
Programas de 
promoción do 
galego 

30.051 

4.8.0.0 Bolsas 
Ramón Piñeiro 

278.300 250.950 4.8.0.2 Bolsas 
Ramón Piñeiro 

390.958 

4.8.0.2 Bolsas 
lectorados lingua 
galega 

274.330 271.770 4.8.0.3 Bolsas 
persoal 
investigador e 
lectores de 
galego 

63.106 

4.8.1.0 Accións 
de promoción da 
lingua galega 

53.322 53.322 4.8.0.0 
Subvencións a 
accións de 
promoción da 
lingua galega 

847.427 

4.8.1.02 
Subvención 
Fund Galicia 
América para 
acción culturais e 
de investigación 

30.000 30.000 7.8.0.1 Axudas 
en fomento do 
galego fund. 
Galicia América 

30.050 * 

4.8.1.1 Subv. 
Nominativa á 
RAG para 
accións culturais 
e de 
Investigación 

690.000 
 

800.000 7.8.1.0 
Transferencia á 
RAG 

60.102 * 

4.8.4.0 cota 
seguridade 
social bolseiros 

12.000 11.580   

TOTAL 
CAPÍTULO 4 

3.337.952 3.447.952 
 

 3.209.304 

 

 

Capítulo 6: Investimentos reais 

6.2.2.0 
Construcións 

10.000 10.000   

6.2.5.0 
Mobiliario e 
utensílios 

5.000 5.000   



adquisións. 
Adquisición 

6.2.6.0 Equipos 
para procesos 
de información. 
Adquisición 

1000 1.000   

6.2.8.0 Outro 
inmobilizado 
material. 
Adquisións 

30.000 30.000 6.2.8.0 Outro 
inmobilizado 
material. 
Adquisións 

92.121 

6.2.8.1 
Publicacións 

95.000 95.000 6.4.0.3 
Publicacións 

493.648 

6.4.0.0 
Campañas de 
normalización 
lingüística 

3.015.213 2.016.986 6.4.0.0 
Campañas de 
normalización 
lingüística 

3.356.579 

6.4.0.1 Estudios 
e traballo de 
investigación 

1.307.715 1.307.715 6.4.0.1 907.043 

6.4.0.2 
Actividades de 
formación para 
a normalización 
e dinamización 
lingüística 

818.300 818.300 6.4.0.2 1.492.340 

6.4.0.4 
Proxectos de 
fomento e 
formación de 
centros 
educativos non 
universitarios 

450.000 450.000 6.4.0.4 
Proxectos de 
fomento e 
formación de 
centros 
educativos non 
universitarios 

680.000 

6.4.0.5 
Convenios con 
medios de 
comunicación 

325.000 325.000  6.400.000 

Outros 
convenios 

327.000 327.000  671.012 

TOTAL CAP 6.  6.384.228 5.386.001  14.161.540 
 

Capítulo 7. Transferencias de capital 

7.7.0.1 
Transferencias a 
centros 
educativos 
privados para 
equipos de  

45.000   



Dinamización  
 

7.8.1.0 
Subvención 
nominativa á real 
academia galega 
para  
Investimentos  
 

200.000 90.000  

7.8.1.1 
Subv.nominativa á 
fundación galicia-
américa. Para  
.actividades de 
formación no 
colexio santiago 
apóstolo de bos  
Aires  
 

15.000 15.000  

7.8.1.2 
Transferencias a 
universidades 
resto de españa 
 

94.694 94.694  

7.9.0.0 Creación 
de lectorados e 
centros de 
estudos galegos 

327.811 327.811  

 682.505 572.505 1.681.695 
 

 

TOTAL PROGRAMA PROMOCION DO GALEGO 

2026 2025 2004 
13.008.030 11.964.171 19.230.439 

 

Orzamentos da SXPL 
 

 

 



Campañas: un millón de euros máis para propaganda  

Nesta epígrafe concéntrase o groso da suba orzamentaria respecto a 2025 pasando 
de 2.016.986€ a 3.015.213€ aínda que inferior aos 3.356.579€ de 2004. A falta de 
concreción permite un uso discrecional dos escasos recursos destinados ao 
idioma. Neste sentido, semella que a preocupación da Consellaría é máis o 
anuncio, a propaganda e presenza pública a través e campañas que garantir a 
oferta, dispoñibilidade e posibilidade de uso do galego en todos os ámbitos da 
sociedade, ou o que é pior: realizar campañas que non se sustentan na realidade. 

 

Gastos sen relación coa lingua 

 

Á vista dos orzamentos semella que o principio de gasto en lingua da Xunta non é 
asegurar os obxectivos do PXNLG en toda a súa acción e, portanto, tamén no seu 
gasto. 

A acción exterior en relación a universidades extranxeiras ou lectorados poderían 
ser imputados a outros departamentos. O mesmo acontece con actividades que 
até 2024 (até onde chega a páxina de transparencia) foron atribuidas aos 
orzamentos de Lingua, cando poderían ser de cultura, deportes, ou economía. 

O obxectivo do gasto para fomento do galego, debería ser o de asegurar a 
posibilidade de vivir en galego sempre e en todo lugar, tal e como se fixou no PXNLG 
en 2004. Porén o groso do orzamento destinado ao galego céntrase en campañas e 
estudos que suman 4,2 millóns de euros mentres as accións de promoción só 
recibirán 50 mil. 

